
Caan harsa chungin ruahchannak  

 

Caan dai lo le aa thleng tuk mi caan ah kan um. Corona raipi pin ah Europe ramah ral thawhnak dirhmun 

thar ah kan phan. Mah thil a cangmi pahnih nih a kan ruahter mi cu hi caan ahhin zei tin dah kan nun lai le 

Khrihfa bu kan si lai ti hi a si? Vulei hi a sitawn ningin a si ti lo le harsatnak caan i kan um tikah vulei cung 

pumpi  kan i pehtlaihnak le kan i pawlkomhnak  caah a herh mi thil thar a chuah ter. Zeitindah kan i pehtlaih 

i zei ruangah dah kan i pehtlaih? Kan theih mi cu Jesuh min ah kan i pehtlai i mah cu a hohmanh nih an 

hninh le an thial khawh lo mi a si. Mah kan i pehtlaihnak cu Khrihfa mi dihlak kan i pehtlaihnak a si i kan 

mah baptist chungtel kan i pehtlaihnak hi tah zeidah a si khun kun hnga? Baptist chungtel hna nih Khrihfa 

bu kan sinak ah lenglei he chunglei he harsatnak a ton tikah kan i pehtlaihnak thazaang hi zeidah a lawh tiah 

bia i hal lo awk a tha lo.  

Atu lio nitlak lei dirhmun zoh tikah Khrihfa bu hna hi a tumchuk lei a si. Khrihfa bu ah a cawlcaangmi an 

tlawm chin i biakinn zei mawzat cu khaar an si. Mah kan dirhmun cu Danmark zongah hin a si ve caah mah 

cucu kan theih tuk ve mi a si. Mah cu frikirke he folkekirke he kan ton cio mi an si. Chan tiluan, lenglei 

raldohnak, mah ramhoih in ramkhelnak le biaknak tel loin vulei kal ningin kal nak hna nih a kan zuamcawh 

chin langmang.  

Kan chunglei harsatnak he pehtlai in 2020 hnu i Baptist bupi kan dirhmun zoh tikah 25% hrawng hi Danmark 

mi khrihfa bu chungin chungtel milu tumchuknak a um. Chungtel milu hna cu buaktlak in an kum an upa 

chin lengmang, cun Khrihfa bu tlawmte lawng an chungtel milu a kaicho lei an panh.  

Ceunak lam kan hun hmuhmi cu ramdangmi Khrihfabu hna an hun i tel ruangah a luan cia kum 10 lio i 

rampi huapin chungtel milu hnakin a tumlei cu kan panh lem lo. Mah tiin mah Khrihfa bu (local church) ah 

harsatnak kan ton tikah rampi huapin riantuannak le cawlcanghnak ah a kan hnursuan i mah bu caah si seh 

rampi huap in tuanvo laatu zong kan i zo ti lo. Mah kan i zolonak cu nikum khuathaal civui pi kan tuah mi ah 

mino cawnpiaknak a dang tein kan tuah tawn mi zong hruaitu le tuanvo la tu kan ngeih lo ruangah kan tuah 

kho lo.  

Zei tluk hmanh in harsatnak tongin zuamcawh tu ngei hmanh uh si law, kan lung dong loin tuan hna uh sih. 

Khrihfa bu cu ruahchannak ngei lo mi kan si bel lo, ruahchannak ngei lo Khrihfa bu a um bel lo.  

Cun na nunnak cu chun nakin a ceu deuh lai, 

A muihnak cu zingka bantuk a si lai. 

Cun ruahchannak a um caah hnangam tein na um lai, 

Pathian nih an huhphenh lai i him tein naa din lai. 

Job 11:17-18 

 



                                                                                                                                                                                                       

Pathian rumnak ah pumkhat sinak  

 
A liam cia mi kum 2 chungah baptist bupi hi a ho dah kan si timi biaruahnak thatha 

cu Khrihfa bukip hna hrawmin kan ngei hna. Atu kan chan i kan zumhning a muru hi zeidah a si ti 

biaruahnak kan phan. Chungtel Khrihfa bu khat le khat kan zoh tikah miphun, umnak hmun, zumhnak le 

thlarau lei cawlcanghnak ah kan i khahnak a tam bantuk in kan i dannak zong a tampi ve tiah hmuhkhawh a 

si. A ralai mi khuathaal civui pi ah Baptist sining/Identity pa 8 cu hruaitu hna nih chimnak kan ngei lai 

i,zumhnak lei i kan sining kong biaruah nak zong kan pehzulh lai. 

A si nain ATU kan caan hi Baptist bupi nih hmunkhat teah zeitindah Danmark ramah rian kan tuan ti lai le 

chungtel Khrihfa buu hna zeitindah kan bomh lai ti ruah caan a si. Duh lonak langhternak cawlcanghnak in 

Baptist bupi cu rak dirh a si i mah duh lonak cu teinak kan rak hmuh. Atu hi tah duh lonak thar langter a 

herh ti maw? Cun phundang in kal kan herh maw? Rampi hruaitu hna nih kan i hmaithlai mi cu a thleng 

cuahmah mi kan biaknak le zumhnak he pehtlai in thlennak a um kho nak hnga hmunhma ser piak hi a si. 

Danmark Baptist chungtel hna nih hmunkhat ah tangti in Khrihfa bu a thangcho mi a si nak hnga i bawm in 

le thazaang i pe in aa tanpi mi si ko uh sih. Khrihfa bu kip ah mah bu chung he rampi cawlcangh nak ah aa 

teltum mi si ko uh si. Cun Khrihfa bu nih chantiluan doh a herh caan ah a do ngam mi le ramchung i a 

thazaang a der bik mi a dirpi ngamtu kan si lengah thawngtha a nunpi tu si ko u si.  

Baptist bupi nih kan ruah ding a herh mi pakhat cu zeitindah kan i funtomnak organization nih chungtel 

Khrihfa bu a bomh kho lai ti hi a si. Mah ahcun lungthawhnak in siseh phaisa lei zongin siseh pastor, hruaitu 

le thawngtha chimtu kan ngeih kho i kan thuamh khawh hna nak ding hi an si. Mah lengah chungtel Khrihfa 

bu hna nih an pawngkam caah mission rian an tuan kho nak dingah ruahnak thar le thazaang thar a pek kho 

tu si ding hi kan i hmaithlak mi a si. Basic le SCMT in cawnnak le thanchonak lam kan ngei ko nain a za lo.  

Kan dongh nak zei dah a si kun lai? Um, kan thei lo nain Baptist bupi i kan chunmang le kan i ruahchannak 

cu Pathian pennak hi si ko seh.  

Na thin phang hlah – na sinah ka um ko, 

Kei cu na Pathian ka si – zeihmanh tih hlah. 

Kan thawn ter lai i kan bomh lai; 

Kan huhphenh lai i kan khamh lai. 

Isaiah 41:10 

Chungtel Khrihfa bu dihlak le riantuanti organization dihlak kumthar lomhnak le thluachuahnak nan cung 

cioah um ko seh – kumthar hnuzul in harsaknak chungah cawlcangh a thiammi Khrihfa bu si cio ko uh.  

Nan dawt  

Baptist bupi hruaitu  

